
Kirish. Bugungi kunga kelib, mamlakatimizda tadbirkorlik shakli bo‘lgan kichik 

tadbirkorlikni rivojlantirishga alohida e’tibor qaratilmoqda. Yangi O‘zbekistonni barpo etish 

sharoitida kichik tadbirkorlikni rivojlantirishga, shuningdek hududlarda kichik tadbirkorlik 

subyektlari salohiyatini zamonaviy talablar asosida oshirishga alohida ahamiyat qaratilmoqda. 

O‘zbekiston Respublikasini rivojlantirish bo‘yicha Harakatlar Strategiyasida “Kichik 

tadbirkorlikni rivojlantirish uchun qulay tadbirkorlik muhitini yaratish, davlat va xususiy 

sheriklikni kengaytirish, kichik tadbirkorlik rivoji yo‘lidagi barcha to‘siq va cheklovlarni olib 

tashlash” [1] vazifalari belgilangan. Mazkur vazifalar ijrosini ta’minlashda kichik 

tadbirkorlikning ahamiyatini tadqiq qilish maqsadga muvofiq hisoblanadi. 

Adabiyotlar tahlili. Kichik tadbirkorlik sub’ektlari salohiyati holati va rivojlanishi 

uning ijtimoiy-iqtisodiy rivojlanish holatini natijaviyligi va samaradorligini aks ettirish 

zaruratini vujudga keltiradi. Bunda kichik tadbirkorlikning mamlakat va uning hududlari  

ijtimoiy-iqtisodiy rivojlanishiga ta’siri hisobga olinadi. Xususan, kichik tadbirkorlikning hudud 

ijtimoiy- iqtisodiy rivojlanishiga qo‘shgan hissasi A.Y.Kremin tomonidan o‘rganilgan [7].  

Ayrim tadqiqotlarda kichik tadbirkorlikni hududiy  rivojlanish dinamikasiga ta’sirini 

baholashda kichik tadbirkorlik samaradorligini baholashning ko‘p omilli regression tahlil 

tenglamasidan  foydalanilgan [8].  

O.N.Bulakina esa davlat va mahalliy hokimiyat idoralarining kichik tadbirkorlikni 

rivojlantirish va qo‘llab-quvvatlash bo‘yicha ishlab chiqilgan davlat dasturlari samaradorligi va 

ularning tadbirkorlik salohiyatini oshirishga qo‘shgan hissasini baholashda kichik 

tadbirkorlikning holati va rivojlanishini ifodalovchi ko‘rsatkichlardan foydalanish yuqoriligini 

ta’kidlaydi [9]. 

P.L.Gluxix ilmiy tadqiqotlarida hududlarda tadbirkorlik salohiyatidan foydalanish 

samaradorligi natijaviyligini oshirish bo‘yicha o‘z uslubini taklif etadi [10]. Unda tadbirkorlik 

salohiyatini shakllantirishning umumiy shart-sharoitlari, shakllanish jarayoni va rivojlantirish 

bosqichlari integral indekslar asosida yoritilgan.  

Lekin, ushbu tadqiqot ishida kichik tadbirkorlik sub’ektlari salohiyatiga ta’sir etuvchi 

ishchanlik muhitini tavsiflovchi ko‘rsatkichlardan, kichik tadbirkorlikning ijtimoiy 

samaradorligiga ta’sir etuvchi omillardan foydalanilmagan. 

Tahlil va natijalar. Kichik tadbirkorlik - bozor iqtisodiyoti sub’ektlari tomonidan 

konsepsiyaning mohiyatini belgilaydigan qonun hujjatlarida belgilangan mezonlar yoki 

ko‘rsatkichlarga muvofiq amalga oshiriladigan tadbirkorlik faoliyatidir. Shuningdek, ba’zi 

manbalarda kichik tadbirkorlik deganda nisbatan kichik bir guruh shaxslar yoki bitta mulkdor 

tomonidan boshqariladigan korxonalar tomonidan amalga oshiriladigan faoliyat tushuniladi 

[11]. 

Kichik tadbirkorlik tushunchasi aslida bajariladigan tadbirkorlik shakli bo‘lib, uning 

asosida ma’lum bir iqtisodiy faoliyatni olib borish yotadi. Tadbirkorlik - iqtisodiy faoliyat turi 

bo‘lib, tavakkalchilik va noaniqlik sharoitida muayyan maqsadga erishish yo‘lida texnologik, 

tijorat va tashkiliy yangiliklarni muvaffaqiyatli joriy etish orqali qiymatga ega bo‘lgan tovarlar 

ishlab chiqarish va xizmatlar ko‘rsatishdir [5]. Shularga asosan, kichik tadbirkorlik xilma-xil 

maqsadlarga egadir (1-rasm). 

1-rasm. Kichik tadbirkorlikning asosiy maqsadlari1 
Rasm tahliliga ko‘ra, kichik tadbirkorlik maxsus iqtisodiy qiymatga ega bo‘lgan yangi 

iqtisodiy foyda yaratish jarayonidir. U o‘z ichiga moliyaviy, ma’naviy va ijtimoiy javobgarlikni 

o‘z zimmasiga olib, natijada pul daromadlari va erishilgan yutuqlardan shaxsiy qoniqishni olish 

amalga oshiriladi. Shunga asosan, hozirgi kunda kichik tadbirkorlik faoliyati fuqarolar va ular 

birlashmalarining tavakkalchiligi va foyda olishga qaratilgan mulkiy javobgarligi bilan amalga 

oshiriladigan tashabbuskor mustaqil faoliyati bo‘lib hisoblanadi. Biroq, iqtisodiy mazmunda 

kichik tadbirkorlik faoliyatining o‘sishi yangi ishlab chiqaruvchilar guruhini tashkil etishning 

dolzarb vazifasiga javob beradi. Yuqori daromadli korxonalarni shakllantirish jarayoni 

iqtisodiyotda bozor munosabatlarini o‘rnatish bilan bog‘liq bo‘ladi. Bu orqali kichik 

tadbirkorlik faoliyati bir-birini to‘ldiradi, tovarlar va xizmatlarni ishlab chiqarish va 

iste’molchiga yetkazish jarayonini yaxlit va yetarlicha samarali jarayonga aylantiradi. 

Kichik tadbirkorlik iqtisodiy faoliyatini amalga oshirishda kichik korxonalar ham muhim 

o‘rinni egallab, ular bajaradigan vazifalarining ijtimoiy-iqtisodiy ahamiyatga egaligi bilan 

ajralib turadi. Aynan, kichik tadbirkorlikning rivojlanish darajasi bo‘yicha ko‘pgina 

mutaxassislar mamlakatlarning o‘zgaruvchan iqtisodiy vaziyatga moslashish qobiliyatini 

baholaydilar. Shular bilan birga, bugungi kunda kichik tadbirkorlik shakli bo‘lgan firma 

korxona tushunchasidan kengroq tushuncha bo‘lib, ma’lum nom bilan biznes olib boruvchi 

tashkilot sifatida faoliyat olib boradi. Firma - tovar ishlab chiqarish va barcha sohalarda xizmat 

ko‘rsatish ishlarini bajarish  uchun foyda olish maqsadida resurslarni jamlaydigan va undan 

foydalanadigan tadbirkorlik shaklidir [3]. Kichik tadbirkorlik funksiyalari firmalar tomonidan 

bajariladi (1-jadval).  

Mamlakatimizda ham kichik tadbirkorlik shakllari kundan-kunga rivojlanib bormoqda. 

Bu borada O‘zbekiston mulkdorlar sinfining huquqiy jihatdan tan olinishi tadbirkorlik 

faoliyatining rivojlanishiga turtki bo‘ldi. Tadbirkorlik faoliyatini yuritish, tadbirkorlardan 

yangicha ish yuritish hamda yangi kasblar va munosabatlarni o‘zlashtirishni taqozo etadi. Bu 

boradagi maqsad tadbirkorlik asoslari va savdo tadbirkorligiga yo‘naltirilgan bo‘lib, o‘z oldiga 

talabalarni tadbirkorlik faoliyatini olib borish, uning turlari va xususiyatlari, bozor iqtisodiyoti 

sharoitida tadbirkorlarning tutgan o‘rni, moliyaviy hisob-kitoblar, soliqlar va boshqa ko‘plab 

jihatlar bilan tanishtirishni maqsad qilib qo‘yadi. 

1-jadval. Kichik tadbirkorlik tushunchasining turli jihatlariga ko‘ra funksiyalari2 
Ijtimoiy ahamiyatiga ko‘ra Iqtisodiy ahamiyatiga ko‘ra Siyosiy 

ahamiyatiga 
ko‘ra 

-kichik mulk egalarning keng 
qatlamini shakllantirish 
-boshqaruv madaniyatini 
shakllantirish 
-yangi ish o‘rinlarini yaratish 
-boy va kambag‘al o‘rtasidagi farqlarni 
yumshatish 
-qatlamlar o‘rtasidagi ijtimoiy 
keskinlikni kamaytirish 

-jamiyat farovonligini oshirish 
-raqobat munosabatlarini 
shakllantirish 
-integratsiyalash funksiyasini 
amalga oshirish 
-iste’mol tovarlari va xizmatlar 
ishlab chiqarishni kengaytirish 
-texnologik innovatsiyalarni 
ishlab chiqish va joriy etish 

-siyosiy 
qarashlarni 
shakllantirish 

 
 

 
1 Muallif ishlanmasi. 
2 Muallif ishlanmasi. 

-tadbirkorlik tashabbusini amalga 
oshirish 

-budjet daromadlarining 
manbalarini shakllantirish 

Kichik biznesning rivojlanishi bozorni isteʼmol tovarlari va xizmatlari bilan toʻldirishga, 

tarmoq va hududiy monopolizmga barham berishga raqobat muhitining vujudga kelishi va 

kengayishiga, ilmiy-texnika natijalarini ishlab chiqarishga joriy etishga, eksport salohiyatining 

yuksalishiga ijobiy taʼsir koʻrsatadi [4]. 

Yuqoridagilardan kelib chiqib, fikrimizcha, kichik tadbirkorlik — fuqarolarning foyda 

yoki shaxsiy daromad olishga qaratilgan, oʻz nomidan va oʻz mulkiy javobgarligi ostida yoki 

huquqiy shaxsning nomidan va huquqiy shaxsning huquqiy javobgarligi ostida amalga 

oshiriladigan mustaqil yakka tashabbuskorlik faoliyatidir. 

Oʻzbekiston Respublikasi qonunchiligiga koʻra, kichik tadbirkorlik subyektlari quyidagi 

guruhlarga ajratiladi [2]: 

• yakka tartibdagi tadbirkorlar; 

• ishlab chiqarish tarmoqlaridagi band boʻlgan xodimlarining oʻrtacha yillik soni 

koʻpi bilan 20 nafar kishi, xizmat koʻrsatish sohasidagi va ishlab chiqarish bilan bogʻliq 

boʻlmagan boshqa tarmoqlardagi band boʻlgan xodimlarining oʻrtacha yillik soni koʻpi bilan 10 

nafar kishi, ulgurji va chakana savdo hamda umumiy ovqatlanish tarmoqlaridagi band boʻlgan 

xodimlarining oʻrtacha yillik soni koʻpi bilan 5 nafar kishi boʻlgan mikrofirmalar; 

• quyidagi tarmoqlardagi: 

- yengil, oziq-ovqat sanoatidagi va qurilish materiallari sanoatidagi band boʻlgan 

xodimlarining oʻrtacha yillik soni koʻpi bilan 200 nafar kishi; 

- metallga ishlov berish va asbobsozlik, yogʻochsozlik, mebel sanoatidagi, shuningdek, 

qonun hujjatlarida nazarda tutilgan boshqa sanoat-ishlab chiqarish sohalaridagi band boʻlgan 

xodimlarining oʻrtacha yillik soni koʻpi bilan 100 nafar kishi; 

- mashinasozlik, metallurgiya, yoqilgʻi-energetika va kimyo sanoati, qishloq xoʻjaligi 

mahsulotlari yetishtirish va ularni qayta ishlash, qurilish hamda qonun hujjatlarida nazarda 

tutilgan boshqa sanoat-ishlab chiqarish sohalaridagi band boʻlgan xodimlarining oʻrtacha yillik 

soni koʻpi bilan 50 nafar kishi; 

- fan, ilmiy xizmat koʻrsatish, transport, aloqa, xizmat koʻrsatish sohalari, savdo va 

umumiy ovqatlanish hamda ishlab chiqarish bilan bogʻliq boʻlmagan boshqa sohalardagi band 

boʻlgan xodimlarining oʻrtacha yillik soni koʻpi bilan 25 nafar kishi boʻlgan kichik korxonalar. 

Shuningdek, kichik tadbirkorlik shakli sifatida qishloq tadbirkorligi ham rivojlanmoqda. 

Bugungi kunda qishloq tadbirkorligini rivojlantirishda qishloq xoʻjaligi mahsulotlarini 

yetishtiruvchi fermer va dehqon xoʻjaliklari, agrofirma, oʻrmon va baliq xoʻjaliklarini, hamda 

qishloq joylarida tadbirkorlikni amalga oshiruvchi yakka va oilaviy tadbirkorlik, 

hunarmandchilik, tikuvchilik va maishiy xizmat koʻrsatish sohalarini rivojlantirish zarur boʻlib 

bormoqda [6]. Chunki, qishloq joylarida aholini ish bilan taʼminlash, ularni daromadlarini 

oshirish, sifatli xizmat koʻrsatish hamda sanoat mahsulotlarini ishlab chiqarishda kichik biznes 

va xususiy tadbirkorlikning ulushini orttirish orqali hududlarni yanada keng rivojlantirish 

mumkin. 

Xulosa va takliflar. Kichik tadbirkorlik tushunchasi oʻzining ijtimoiy-iqtisodiy 

mohiyatiga ega boʻlib, oʻz maqsad va vazifalariga egaligi bilan ajralib turadi. Kichik 

tadbirkorlikni rivojlantirish oʻz navbatida hududiy boshqarish maqsadi, obyekti va eng muhim 

ustuvor vazifalariga ham ega boʻlib, chora-tadbirlar, tizimlar, qoidalar va tuzilmalar 

majmuasidan tarkib topadi. Hamda kichik tadbirkorlik oʻz vazifasidan kelib chiqib, 

bevosita mol-mulkdan foydalanish, ayrim tovarlarni sotish, maʼlum bir ishlarni bajarish yoki 

turli xizmatlar koʻrsatishdan foyda olishni maqsad qilgan muayyan boshqaruv usuli boʻlib 

maydonga chiqadi. 

